
KOMISIONERI PËR MBROJTJEN NGA DISKRIMINIMI 
 

Nr.             Prot.       Tiranë, më         .        .2025 

 
V E N D I M 

Nr. 60  , Datë 19 .03 . 2025 

 

Bazuar në nenin 32/1/a dhe nenin 33 të ligjit 10221/2010 “Për Mbrojtjen nga Diskriminimi”, të 

ndryshuar1, Komisioneri për Mbrojtjen nga Diskriminimi2 mori në shqyrtim ankesën nr. 49, datë 

25.02.2025, e paraqitur nga znj. T. Ç kundër Institutit të Sigurimeve Shoqërore Shkodër, në të cilën 

pretendohet për diskriminim për shkak të “përkatësisë në një grup të veçantë” dhe “çdo shkak 

tjetër”. 

Në përfundim të shqyrtimit paraprak të ankesës, Komisioneri për Mbrojtjen nga Diskriminimi, 

K O N S T A T O I: 

I. Parashtrimi i fakteve sipas subjektit ankues.  

Sipas shpjegimeve të dhëna, ankuesja në mes të tjerash informon se: “Unë T. Ç jam pensioniste. 

Gjatë regjimit komunist, bashkëshorti im, Gj. Ç, vuajti dënimin për 20 vite në burgun e Spaçit, ku 

edhe ka punuar në minierën nëntokësore të Spaçit, nga i cili i takonte edhe pensioni punëtor miniere 

nëntokë ku i duheshin vetëm 10 vite punë për pension ndërsa ai kishte punuar 20 vite. Për shkak të 

rendimentit, 3 vite 11 muaj nga këto 20 vite u konsideruan vite pune. Ndër vite bashkëshorti, 

megjithëse i sëmurë nga kjo punë nëntokë, ka kërkuar pa rreshtur të drejtën e pensionit sa ishte 

gjallë, e deri në vdekjen e tij. Në bazë të ligjit të përndjekurve politikë, bashkëshorti im gëzonte 

ligje të veçanta nga shteti. Ai gjatë kohës kur ka qenë gjallë, ka dorëzuar të gjithë dokumentacionin 

e nevojshëm Institutit të Sigurimeve Shoqërore. Ata refuzuan t’i zbatojnë kërkesat e bëra nga 

bashkëshorti (janë edhe sot në dosje). Në bazë të ligjit për trashëgiminë e të përndjekurve, çështja 

në fjalë kalon te trashëgimtarët. Instituti i Sigurimeve Shoqërore, nuk na kanë njohur si familje të 

përndjekurish  me këto ligje, megjithëse në shkresën ankimore drejt apelit dhe rekursit të Gjykatës 

së Lartë, e kanë pranuar që këto familje trajtohen me ligje të veçanta nga shteti për pensionet.  

Pas vdekjes së bashkëshortit në vitin 2007 deri në vitin 2010 kam bërë kërkesa të vazhdueshme te 

Instituti i Sigurimeve Shoqërore që ti njihen këto të drejta si familje për të marrë pjesën e mbetur 

të pensionit të bashkëshortit të ndjerë. Sigurimet Shoqërore nuk e kanë njohur statusin tonë si 

 

1
 Në vijim do t’i referohemi me shkurtesën LMD. 

2
 Në vijim do t’i referohemi si Komisioneri. 

familje të përndjekurish politikë dhe as të drejtat që rrjedhin nga ky status në bazë të ligjit dhe 

refuzuan të japin pjesën e mbetur të pensionit.  

Në vitin 2010 iu drejtova gjykatës së shkallës së parë për të shqyrtuar këtë çështje dhe për të marrë 

një vendim. Gjykata e shkallës së parë më dha mua të drejtë. Më pas çështja u kalua në Gjykatën e 

Apelit nga Sigurimet Shoqërore Shkodër, ku përsëri e fitova çështjen.  

Në qershor të vitit 2012, vendimi i Gjykatës së Apelit mori formë të prerë. Pavarësisht kësaj, 

Instituti i Sigurimeve Shoqërore ka refuzuar të zbatojë vendimin e gjykatës për njohjen e pensionit 

“njohjen e qenies minator nëntokë”, në minierën e Spaçit gjatë kohës së vuajtjes të dënimit për të 

ndjerin Gj.Z.Ç, duke llogaritur efektet financiare për familjarët e të ndjerit Gj.Z.Ç, menjëherë me 

marrjen e formës së prerë të vendimit. Përfundimisht, kur kam shkuar te Sigurimet Shoqërore, pas 

daljes të vendimit të formës së prerë nga Gjykata e Apelit, mora këtë përgjigje nga Sigurimet 

Shoqërore “Ja zbatojmë kujt ja kena qef, dhe ne jemi këtu që të mos të paguajmë atë që të takon 

ty”. Akoma dhe sot Instituti vazhdon që të refuzojë zbatimin e vendimit të gjykatës.” 

Përfundimisht pala ankuese kërkon nga Komisioneri konstatimin e diskriminimit. 

II. Nga shqyrtimi paraprak i ankesës, u konstatua se:  

Në nenin 1 të LMD, përcaktohet se: “Ky ligj rregullon zbatimin dhe respektimin e parimit të 

barazisë dhe mosdiskriminimit në lidhje me racën, etninë, ngjyrën, gjuhën, shtetësinë, bindjet 

politike, fetare ose filozofike, gjendjen ekonomike, arsimore ose shoqërore, gjininë, identitetin 

gjinor, orientimin seksual, karakteristikat e seksit, jetesën me HIV/AIDS, shtatzëninë, përkatësinë 

prindërore, përgjegjësinë prindërore, moshën, gjendjen familjare ose martesore, gjendjen civile, 

vendbanimin, gjendjen shëndetësore, predispozicionet gjenetike, pamjen e jashtme, aftësinë e 

kufizuar, përkatësinë në një grup të veçantë, ose me çdo shkak tjetër”. 

Diskriminimi përkufizohet nga LMD, në nenin 3, pika 1, si: “‘Diskriminim’ është çdo dallim, 

përjashtim, kufizim ose preferencë, bazuar në cilindo shkak të përmendur në nenin 1 të këtij ligji, 

që ka si qëllim ose pasojë pengesën ose bërjen të pamundur të ushtrimit në të njëjtën mënyrë me të 

tjerët të të drejtave e lirive themelore të njohura nga Kushtetuta e Republikës së Shqipërisë, aktet 

ndërkombëtare të ratifikuara nga Republika e Shqipërisë, si dhe nga ligjet në fuqi”.  

Mbrojtja nga diskriminimi, sipas nenit 7, të LMD-së, së ndryshuar, garantohet ndaj çdo veprimi 

apo mosveprim të autoriteteve publike ose personave fizikë a juridikë që marrin pjesë në jetën dhe 

sektorët publikë apo privatë, që krijojnë baza për mohimin e barazisë ndaj një personi apo grupi 

personash, ose që i ekspozon ata ndaj një trajtimi të padrejtë dhe jo të barabartë, kur ata ndodhen 

në rrethana të njëjta apo të ngjashme, në krahasim me persona të tjerë apo grupe personash. 

Mbështetur në detyrimet ligjore të parashikuara në nenin 3 të Kushtetutës të Republikës së 

Shqipërisë në të cilën shteti merr masa për mbrojtjen e dinjitetit të njeriut dhe respektimin e lirive 

dhe të drejtave të tij, nenit 14 të Konventës Evropiane të të Drejtave të Njeriut, ligjin 10221/2010 

“Për Mbrojtjen nga Diskriminimi”, të ndryshuar, Komisioneri për Mbrojtjen nga Diskriminimi 

synon respektimin me rigorozitet të parimit të barazisë përpara ligjit, barazi të shanseve dhe 

mundësive për të ushtruar të drejtat dhe liritë, si dhe zbatimin e efektshëm të politikave 

antidiskriminuese. 

Nga shqyrtimi paraprak i dokumentacionit të depozituar nga pala ankuese pranë Komisionerit, 

konstatohet se: 

Me vendimin nr.1331, datë 31.05.2011, Gjykata e Rrethit Gjyqësor Shkodër ka vendosur të pranojë 

pjesërisht padinë e ankueses, si dhe : “2. Anullimin pjesërisht të aktit administrativ Nr.110, datë 

26.04.2010 të Drejtorisë Rajonale të Sigurimeve Shoqërore Shkodër, lënë në fuqi me vendimin 

Nr.430, datë 12.07.2010 të Komisionit Qendror të Ankimit, për sa i përket: Detyrimit të Drejtorisë 

Rajonale të Sigurimeve Shoqërore Shkodër, për t’i paguar trashëgimtarëve të të ndjerit Gj. Ç 

diferencën e pensionit të papaguar, për periudhën 15/04/1996 deri 01/07/2003, në shumën 94520 

(nëntëdhjetë e katër mijë e pesëqind e njëzet) lekë. 3. Njohjen e qenies si minator nën tokë, në 

minierën e Spaçit gjatë kohës së vuajtjes së dënimit, për të ndjerin Gj. Ç, duke llogaritur efektet 

financiare për pensionin e familjarëve të Gj. Ç menjëherë me marrjen formë të prerë të vendimit.” 

Kundër këtij vendimi ka paraqitur ankim në Gjykatën e Apelit Shkodër, Drejtoria Rajonale e 

Sigurimeve Shoqërore Shkodër dhe kjo gjykatë me vendimin nr.313, datë 21.06.2012, ka vendosur 

lënien në fuqi të vendimit nr.1331, datë 31.05.2011, të Gjykatës së Rrethit Gjyqësor Shkodër. 

Kundër vendimit të Gjykatës së Apelit Shkodër ka paraqitur rekurs, Drejtoria Rajonale e 

Sigurimeve Shoqërore Shkodër dhe me vendimin nr.00-2015-1097 datë 12.02.2015 Gjykata e  

Lartë ka vendosur mospranimin e rekursit. 

Me vendimin nr.3635, datë 11.09.2012, Gjykata e Rrethit Gjyqësor Shkodër, ka vendosur lëshimin 

e urdhrit të ekzekutimit për vendimin nr.1331 datë 31.05.2011, të Gjykatës së Rrethit Gjyqësor 

Shkodër, lënë në fuqi me vendimin nr.313, datë 21.06.2012 të Gjykatës së Apelit Shkodër. 

Më datë 21.09.2012, ankuesja i është drejtuar shërbimit përmbarimor privat, dega Shkodër, 

përmbarueses gjyqësore private, znj. E.M , me kërkesën për ekzekutimin e vendimit gjyqësor. Në 

përfundim të procedurave përmbarimore, me vendimin “Për pushimin e “Urdhrit të Ekzekutimit” 

të ekzekutuar tërësisht” me nr.102/Dkp.Prot., datë 28.12.2012, përmbaruesja gjyqësore, është 

vendosur: “Pushimin e ekzekutimit të “Urdhrit të Ekzekutimit” Nr.3635, datë 11.09.2012, të 

Gjykatës së Rrethit Gjyqësor Shkodër, pasi vendimi është ekzekutuar tërësisht dhe debitori ka 

plotësuar detyrimin ndaj kreditorit dhe ka paguar shumën 48600 lekë, detyrim ndaj kreditorit.” Për 

këtë vendim sipas akteve të administruara rezulton që ankuesja të ketë marrë dijeni më datë 

11.01.2013. 

Gjatë vitit 2013 dhe 2014, ankuesja i është drejtuar me ankesa Drejtorisë Rajonale të Sigurimeve 

Shoqërore Shkodër dhe kjo e fundit me shkresat nr. 2109/1 prot, datë 13.05.2014 dhe nr.2027 prot 

datë 7.06.2013, i ka kthyer përgjigje ankueses se ka ekzekutuar tërësisht vendimin e gjykatës. 

Ankuesja i është drejtuar Komisionerit me ankesën nr. 49, datë 25.02.2025, duke pretenduar se 

është diskriminuar nga Instituti i Sigurimeve Shoqërore, Shkodër si pasojë e moszbatimit të 

vendimit të gjykatës nga ana e këtij subjekti. 

Në bazë të vendimit “Për pushimin e “Urdhrit të Ekzekutimit” të ekzekutuar tërësisht” me 

nr.102/Dkp.Prot. datë 28.12.2012, të përmbarueses gjyqësore private, dega Shkodër znj. E.M , 

konstatohet se, përmbaruesja  gjyqësore ka vendosur të pushojë procedurat e ekzekutimit pasi 

vendimi  i gjykatës në favor të ankueses është ekzekutuar tërësisht dhe debitori ka plotësuar 

detyrimin ndaj kreditorit, në këtë rast palës ankuese. Për këtë vendim sipas akteve të administruara 

rezulton që ankuesja të ketë marrë dijeni më datë 11.01.2013, por nuk i ka kundërshtuar veprimet 

e përmarueses gjyqësore në gjykatë. Pra, nuk rezulton që të ketë një vendim gjyqësor që të ketë 

anulluar vendimin e përmbarueses gjyqësore që e ka konsideruar të ekzekutuar plotësisht  vendimin 

e gjykatës në favor të ankueses. 

Bazuar në dokumentacionin e administruar, rezulton që Drejtoria Rajonale e Sigurimeve Shoqërore 

Shkodër, të ketë ekzekutuar tërësisht vendimin e gjykatës në favor të ankueses, kjo sipas vendimit 

të përmbarueses gjyqësore private, dega Shkodër, znj. E.M  dhe ky veprim përmbarimor nuk 

rezulton të jetë shfuqizuar nga gjykata. Në këto kushte në bazë të akteve të administruara nuk 

konstatohet që subjekti kundër të cilët është paraqitur ankesa të jetë në kushtet e moszbatimit të 

vendimit gjyqësor në favor të ankueses, sikurse ankuesja pretendon. Pra pretendimi i ankueses për 

moszbatimin e vendimit gjyqësor nga ana e subjektit kundër të cilit ka paraqitur ankesën rezulton 

haptazi i pabazuar.  

Nga ana tjetër, e gjithë procedura për ekzekutimin e vendimit të gjykatës, është kryer gjatë 

periudhës kohore shtator 2012, moment  kur kanë filluar procedurat e ekzekutimit të vendimit 

gjyqësor nga ana e përmbarueses gjyqësore private, deri në 28.12.2012 kur përmbaruesja gjyqësore 

private ka vendosur pushimin e urdhrit të ekzekutimit pasi  Drejtoria Rajonale e Sigurimeve 

Shoqërore Shkodër kishte ekzekutuar tërësisht vendimin e gjykatës, ndërsa ankuesja ka marrë dijeni 

për vendimin e përmbarueses gjyqësore më datë 11.01.2013. Në kushtet kur ankesa objekt 

shqyrtimi është paraqitur më datë 25.02.2025, Komisioneri konstaton se ajo është paraqitur jashtë  

afatit ligjor të parashikuar nga neni 33, pika 4, germa “dh”, e ligjit nr. 10221, datë 04.02.2010 “Për 

Mbrojtjen nga Diskriminimi”, i ndryshuar.  

Sa më sipër dhe në referim të nenit 33, pika 4, gërmat “ç” dhe “dh”, të ligjit nr. 10221, datë 

04.02.2010 “Për Mbrojtjen nga Diskriminimi”, i ndryshuar, ku parashikohet se: “Ankesa nuk 

pranohet kur: ....ç) është haptazi e pabazuar …. dh) paraqitet më vonë se tre vjet nga ndodhja e 

diskriminimit ose më vonë se dy vjet nga marrja dijeni për sjelljen diskriminuese.”  Komisioneri 

arrin në përfundimin se ankesa  nr. 49 datë 25.02.2025, e paraqitur nga znj. T. Ç, nuk mund të 

pranohet, pasi nuk përmbush kriteret ligjore dhe për rrjedhojë nuk mund t’i nënshtrohet procedurave 

të mëtejshme të parashikuara në ligj për shqyrtimin e saj nga ana e Komisionerit. 

 

 

 

 

PËR KËTO ARSYE : 

Bazuar  në nenin 33, pika 4, gërmat “ç” dhe “dh” të ligjit 10221/2010 “Për Mbrojtjen nga 

Diskriminimi”, të ndryshuar, Komisioneri për Mbrojtjen nga Diskriminimi, 

 

V E N D O S I: 

 

1. Mospranimin e ankesës nr. 49, datë 25.02.2025, të paraqitur nga znj. T. Ç pasi nuk përmbush 

kriteret e përcaktuara nga ligji nr.10221, datë 04.02.2010 “Për Mbrojtjen nga Diskriminimi”, të 

ndryshuar dhe për rrjedhojë nuk mund t’i nënshtrohet procedurave të mëtejshme të parashikuara 

në ligj për shqyrtimin e saj. 

 

2. Kundër këtij vendimi lejohet ankim në Gjykatën Administrative të Shkallës së Parë Tiranë, 

brenda 45 ditëve nga marrja dijeni. 

 

 

                   

KOMISIONERI 
 

 Robert GAJDA 
 

 

 

 

 

 

 

 

 

 

 

 

 

 

 

Shkaku:   “përkatësisë në një grup të veçantë” dhe “çdo shkak tjetër”  

Fusha:   Të mira dhe shërbime 

Lloji i vendimit:  Mospranim 

